
«ТӘУЕЛСІЗДІК ЖӘНЕ ҰЛТТЫҚ ӘДЕБИЕТТАНУ ҒЫЛЫМЫ» атты республикалық ғылыми-практикалық конференция

ҒАЛЫМДЫҚ ПЕН ҰСТАЗДЫҚТЫ ТЕҢ ӨРГЕН...

Такиров С.У., ф.ғ.к, доцент,
Е.А.Бөкетов атындағы ҚарМУ

Профессор Жандос Қожахметұлы Смағұлов – қазіргі қазақ әдебиеттану ғылымында өзіндік 
орны бар көрнекті тұлға. Бүкіл саналы ғұмырын ғылым жолына, оның ішінде әдебиеттану ғылымына 
арнаған ұлағатты ұстаз. Қасиетті де, киелі Ақтоғай топырағында, оның ішінде Арқаны асқары 
Ақсораңның етегінде дүниеге келген филология ғылымдарының докторы, профессор Жандос 
Смағұлов ағамыз алпыстың асқарына шықты.

Е.А.Бөкетов атындағы Қарағанды мемлекеттік университетінде отыз жылдан артық табан 
аудармай еңбек етіп, ұстаздық қызметпен қатар ғылыми жұмыстарын да атқарды. Ауылдық 
мектептен еңбек жолын бастап, оқу ісінің меңгерушісі, мектеп директоры қызметін істеп, 
университетте жалғастырған ұстаздық жолында көптеген жас шәкірттерінің көкірегіне жарық 
беріп, өнеге дарытып, олардың өз мамандығының білікті білгірі болуына үлкен үлесін қосты. Қазақ 
әдебиеттану ғылымы, оның ішінде ұлттық сын тарихын зерттеуші, академик Тұрсынбек Кәкішұлы 
сияқты танымал тұлғадан тәлім алған Жандос Қожахметұлы ширек ғасырдан астам ғұмырын 
ұлттық әдебиеттану ғылымының тарихын жүйелі зерделеп, әдеби мұра мен сын тарихын саралап, 
әдебиетті зерттеуші ғалымдардың еңбектерін сараптауға арнады. Ғалымның бұл саладағы еңбектері 
республикада жетекші тенденцияға айналып, басты зерттеушіге айналды.

1986 жылы Алматы қаласындағы Әл-Фараби атындағы қазақ мемлекеттік ұлттық 
университетінің аспирантурасына түсіп, Тұрсынбек Кәкішұлының ғылыми жетекшілігімен 
«Қазақтың әдеби мұрасын игеру проблемалары»деген тақырыпта зерттеу жұмысын жүргізді. 
Ұлттық әдебиеттану ғылымындағы аса маңызды тақырыпқа арнаған бұл еңбегін 1993 жылы сәтті 
қорғап шықты. Бұл диссертациялық жұмысында ұлттық ғылыми зерттеушілік ой-пікірдің өткен 
ғасырдағы әдеби мұраны игеру жолындағы зерттеулері жүйеленіп, ғылыми айналымға енді. Әдеби 
мұраны игерудегі алғашқы ізденістер, қазақ әдебиетінің тарихын зерттеу және әдеби-теориялық 
ой-пікір, қазақ әдебиетің ғылыми тарихын жасау мен дәуірге бөлу сияқты өзекті мәселелерін 
қарастырды. Сонымен қатар, сол кезеңдегі әдебиетке, әдебиеттану ғылымына жаңадан ғана еніп, 
зерттеу нысанына айналған Алаш арыстарының әдеби шығармалары мен ғылыми зерттеулерінде 
жан-жақты қарастырып, олардың ғылыми тұжырымдары мен әдеби-зерттеушілік ой-пікірлерінің 
ғылыми айналымға енуіне өз үлесін қосты. Мысалы: «Ә.Бөкейханов қазақ әдебиеттану ғылымында 
классикалық мұраны игеруге алғашқы болып қалам тартқан, Абайтану деп аталатын үлкен жолдың 
соқпағын салған тұңғыш зерттеуші санау керек» деген пікірді алғаш айтқан зерттеушілердің бірі 
екенін айтуымыз керек (1,40).

Кейіннен осы тақырыпты тереңнен қаузай қарастыру арқылы «Қазақ әдебиеттану ғылымынң 
туу және қалыптасу жолдары» деген тақырыпта докторлық диссертациясын қорғады. Аталмыш 
ғылыми зерттеуінде ұлттық әдебиеттану ғылымының тарихының мәселелерін қарастырып, ғылыми 
зерттеушілік ой-пікірдің ояна бастаған алғашқы кезеңінен, қазақ әдебиеттануының туу, қалптасу 
дәуірлері ғылыми тұрғыдан зерделенді. Ұлт әдебиеті туралы ізденістерге жаңаша баға беріп, 
тоталитарлық жүйенің тигізген зардаптарын тарихи тұрғыдан сарапқа салды.Ғалым еңбектерінде 
тарихи шындыққа сай баға беру бағытын ұстай отырып, маркстік-лениндік әдіснама қағидаларына 
орай жазылған еңбектердің жетістіктері мен бүгінгі таңдағы талап-тілек бойынша қателік болып 
табылатын тұстарын таразылады.

Осы ғылыми зерттеулерінің нәтижесінде  1999 жылы «Қазақ әдебиеттану ғылымының тарихы», 
2005 жылы «Ұлттық әдебиеттану әлемі», 2009 жылы «Бата сөздердің тағылымдық табиғаты»  атты 
ғылыми ортаға танымал іргелі еңбектері жарыққа шықты.              

«Тас кітапқа түскен көне жазба ескерткіштер түрік қағанатының тарих сахнасына шығуы мен 
ұлттық тұрғыда өзін танытудың тарихи куәсі екені анық. Халық тарихындағы екі ғасырда өткен 
заманауи оқиғалар туралы поэзиялық дастандардың әдеби көркем туынды ретінде бағаланып 
хатқа түскен әдеби мұраны игеру саласындағы жұмыстардың алғашқы соқпағы, яғни ғылыми-
зерттеушілік, сыншылдық-эстетикалық ой-пікірдің арғы сілемдері деп тану қажет» деген ой-

Қазақ әдебиеті кафедрасының 50 жылдығы, ф.ғ.д., профессор Ж.Қ.Смағұловтың Ж.Қ.Смағұловтың 60 жылдық мерейтойы

тұжырымынан бастау алған ғылыми зерттеулерінде ұлттық әдебиеттану ғылымының мың жылдық 
тарихына саралау жасайды (2,18). 

Жандос Қожахметұлының бұл еңбектері тұтас қазақ әдебиеттану ғылымының табысы деп 
санауға болады. Әдебиетті зерттеуші танымал ғалым Айгүл Ісмақова «Жандос Смағұлов Қарағанды 
да отырып-ақ, бір ғылыми институт істейтін жұмысты бір өзі атқарыпты» деген сөзі осының дәлелі 
болса керек.

Ғалым зерттеулерінің құндылығы ғылыми зерттеушілік ой-пікірдің ізденістері мен 
тоталитарлық жүйе талабынан туған кемшіліктерге тек ғылыми ғана емес тарихи тұрғыдан баға 
беруге деген нақты көзқарастарынан туындайтын тұжырымдарында жатыр.

Ж.Смағұловтың ғылыми зерттеу еңбектерін қазақ халқына танымал көрнекті тұлға, ұстазы 
Тұрсынбек Кәкішұлы, әдебиетті зерттеуші Д.Ысқақұлы, Қ.Жүсіпов, С.Негимов, М.Хамзин, 
А.Ісмақова, Р.Тұрысбек сынды көрнекті ғалымдар жоғары бағалады.

Аталмыш ғылыми монографиялардан басқа жоғары оқу орындарында студенттер қауымы 
пайдаланып жүрген бірнеше оқулық пен оқу құралдарының да авторы. Атап айтар болсақ, «Әдеби 
мұраны игеру проблемалары» (1992), «Қазақ әдебиеттану ғылымының қалыптасу жолдары» (1995),  
«А.Байтұрсынұлы – қазақ әдебиеттану терминдерінің негізін салушы» (1997), «ХХ ғасырдағы қазақ 
әдебиеттану ғылымы» (2012,2014). 

Сонымен қатар Қазақстан Республикасы Ғылым Академиясы шығарған «Қазақ әдебиеттану 
ғылымының тарихы» (2008) атты ұжымдық еңбектің авторларының бірі болса, тарихи-шежірелік 
сипатта жазылған «Тағылымға тағзым» (2005) мен «Тарихтан тағылым» (2014) атты ІІ томдық 
зерттеуінде қазақ әдебиеті мен әдебиеттануындағы танымал тұлғалар мен көрнекті ғалымдар туралы 
зерттеу мақалалары мен сыншылдық ой-пікірлері берілген.

Бұл зерттеуі де өзінің проблемалық сипатымен, эстетикалық терең талдауларға құрылған 
толғамдарының танымдық деңгейімен құнды.Еңбектер филология факультетінің оқу үрдісінде, 
студенттер мен магистранттардың білім алуына, мамандықтарын жан-жақты игеруге көп көмегін 
тигізуде. Сонымен бірге әдебиеттің сан түрлі мәселесіне арналған екі жүзден астам мақалаларының 
да бұл бағытта алар орны ерекше. Ғалымның зерттеулерін ұлттық әдебиеттану ғылымында өзіндік 
ізі бар, тағылымы мол дүниелер  деуге  толық негіз бар.

Тұрсынбек Кәкішұлындай ғұлама ғалым бүгінгі алпыстың асқарына шыққан шәкіртіне 
ғылымның шалқарына еркін жүзуді ғана емес, сонымен бірге ұлтжандылық, шәкірт тәрбиелеудегі 
ағалықтың жолында көрсеткен сияқты. Қазақ әдебиеттану ғылымы мен сын тарихы саласынан 
шәкірттер дайындап, олардың ғылыми ізденістеріне жол ашты. Атап айтсақ, Т.Кәкішұлымен 
бірігіп қазіргі кезеңде Еуразия ұлттық университетінің профессоры, филология ғылымдарының 
докторы С.Жұмағұловтың, профессор Д.Ысқақұлымен бірігіп С.Такировтың кандидаттық 
диссертацияларының ғылыми жетекшісі болды. Қарағанды қаласындағы «Болашақ» университетінің 
«Қазақ тілі мен әдебиеті» кафедрасының меңгерушісі болған А.Бабашовтың, Қарағанды 
политехникалық университетінің «Тіл және мәдениет» кафедрасының меңгерушісі Қ.Қалыбекованың 
ғылыми жұмыстарының тақырыбын бекітуде ағалық ақыл-кеңестерін аямай, сәтті қорғап шығуына 
мұрындық болды. Сонымен қатар Қарағанды мемлекеттік университетінде студенттерге дәріс 
беріп, білікті оқытушы болып жүрген Ж.Жұмагелдин, Б.Рахимбаева, Ж.Кенжебекова т.б. көптеген 
магистранттарға әдебиеттану ғылымының тарихы, сынның әдістемелік және ғылыми негіздері, 
сәкентану, сәбиттану ілімдерінің қалыптасу жолдары, әдеби ағым сияқты өзекті тақырыптарды 
қорғатты.

«Жақсының жақсылығын айт, нұры тасысын...» демекші, 2000 жылдың наурыз айында Азат 
Бабашов екеумізді Жандос ағамыз Алматы қаласына  диссертациялық тақырыбымызды бекітуге 
алып барды. Вагонға отырғаннан кейін: «Сендер уайымдамаңдар, бізді таңертең Әуез досым күтіп 
алады, екеуміз АлматыдаҚазМУ-дың аспирантурасында үш жыл бірге оқыдық, ондай азаматты 
көрген жоқсыңдар, аузын ашса жүрегі көрінеді», –деп мақтауын жеткізді. Поезд Алматы теміржол 
бекетіне тоқтағанда, алдымыздан аңқылдай күліп, Жәкеңнің жандосы әдебиетші ғалым Әуез 
Бейсебаев қарсы алды. Ағамызайтса айтқанындай, жігіт екен. Бізді жас деп қарамай, қолымыздағы 
жүгімізді ала салып: «Әй, Жандос, біраз уақыт бұрын Сағымбайды әкеп Тұрсекеңе таныстырып, 
кандидаттық диссертациясының тақырыбын нақтылап, бағыт-бағдар беріп жүр едің, енді мына екі 
Қарағандылықты тағы алып келіпсің ғой, ғылымдағы жолдары болсын», – деп тілегін айтты. Содан 

«ТӘУЕЛСІЗДІК ЖӘНЕ ҰЛТТЫҚ ӘДЕБИЕТТАНУ ҒЫЛЫМЫ» атты республикалық ғылыми-практикалық конференция

кейін: «Сені бұдан бұлай «Қарағандының Алтынсарині» деп атау керек екен, деп күле қарады.
Марқұм Әуез Бейсебаев досы айтқандай, Жандос Қожахметұлы Ыбырай Алтынсарин сияқты 

шәкірттерін ізгілікке, асыл арманға, абзал мұратқа жетелер ұстаз бола білді.
2003 жылы Жәкең жетекші болған «ХХ ғасырдың 40-50 жылдарындағы қазақ әдеби сыны» 

деген тақырыптағы диссертациялық еңбегімді аяқтап, қорғауға шығу ғана қалды. Бірақта 2001 жылы 
қорғалған докторлық диссертациясының артынан қызғаныштан көре алмаған кейбір «ағайындары» 
домалақ арыздарын домалатып, арты дауға ұласты. Осы кезде ағамыздың тағы бір азаматтығының 
куәсі болдым:«Сен енді маған қарайлама, піскен астың күйігі жаман болады, менің жұмысымның 
аяғы қашан бітетіні белгісіз, Дандай ағаңмен келістім, ғылыми жетекшің сол кісі болады», - деп 
өз шешімін айтты.Қазақ әдебиеті сынының тарихын, сын жанрларынзерттеуші ғалым, профессор 
Дандай Ысқақұлына мені ертіп барып таныстырып: «Дәке, сізге айтқан ұлым осы, жұмысы толық 
аяқталған тек сәтті қорғатып шықсаңыз болды», - деп  өтінішін білдірді. Сөйткен ғылыми еңбекті 
2004 жылы сәтті қорғап шықтық.

Әрқашанда ізденісте жүретін ғалым ағамыздың ғылыми тереңдігімен әдістемелік шеберлігінің 
байланысы «Қазақ әдебиеті сынының тарихы», «Әдеби мұраны игеру мәселелері», «Ұлттық 
әдебиеттану ғылымының тарихы» т.б. тақырыбындағы дәрістерінде көрініс береді. Ұшан теңіз 
әдеби және әдебиеттану материалдарын есінде сақтай  отырып, аудиторияда отырған студенттерге 
қызықты да, тартымды етіп жеткізеді.

Жандос Қожахметұлының ұлттық әдебиеттану ғылымының тарихына арналған терең 
мағыналы дәрістерін шетелдік университеттерде өз студенттеріне тыңдатуда. Мысалы, 2005 жылы 
Халықаралық «Кәтеп» қорының шақыруымен Анкара қаласындағы Гази атындағы университетіне, 
2014 жылы Қытайдың Құлжа қаласындағы Іле педогогикалықуниверситетіне, Шыңжаң қолданбалы 
кәсіптік институтына, 2015 жылы Қытай астанасы Пекин қаласындағы Мензу ұлттар университетіне 
барып, дәріс оқып қайтты.Сондай-ақ, Қазақстандағы Алматы, Арқалық, Жезқазған т.б. қалалардағы 
университеттерге шақыртумен барып студенттерге білімін беруде.

Міне, осы шәкірт, студент, болашақ мұғалімдерді дайындау мен ғылым жолындағы ересен 
еңбегі үшін Қазақстан Республикасы Білім және ғылым министірлігінің «Жоғары оқу орындарының 
үздік оқытушысы – 2013» мемлекеттік грантының иегері болды.

Ұлттық әдебиеттанудағы Т.Кәкішұлы негізін қалаған ғылыми мектептің бір керегесі, 
Халықаралық Ақпараттандыру Академиясының академигі, филология ғылымдарының докторы, 
профессор Жандос Қожахметұлы Смағұловты ғалымдық пен ұстаздықты бөле жармай тең ұстаған 
тұлға десек артық айтқандық болмайды.  Бұл ойымызға ғалымның болмыс-бітімін даралай көрсететін 
зерттеулері куә. Осы еңбектері әдебиеттану ғылымының төрінен орын аларына да сенімдіміз.

Ағамызды мерейтойымен құттықтай отырып, шығармашылық шабыт, отбасылық бақыт, 
еңбегіне табыс тілейміз. Асқаралы алпыстың арқасына мінген ағамыздың бергені де мол, берері де 
бар деген ойдамыз. 

Пайдаланылған әдебиеттер тізімі
1 Смағұлов Ж. Қазақ әдебиеттану ғылымының қалыптасу жолдары. Қарағанды, 1995. 135 б.
2 Смағұлов Ж. Ұлттық әдебиеттану әлемі.Қарағанды, 2005. 317 б.

(Әдебиеттанушы Жандос Смағұлов еңбектері хақында)

Тұрысбек Р.С.,ф.ғ.д.,профессор,

Еуразия ұлттық университеті 

Ұлттық әдебиеттану ғылымының тарихы мен тағылымына ден қойсақ,арғы арналары мен 
бастаулары,басым бағыттары мен даму үрдістерінің барын айқын аңғарар едік.Ақиқатында,қазақ 
әдебиеті тарихының әуелгі бастауларынан  көрініс беретін-ұлттық әдебиеттану кеше мен бүгінді 
берік байланыстырып,даму үрдістерін,сабақтастық сипаттарын терең танытады.Бұл бағытта алуан 
ізденіс,көзқарас эволюциясы,зерттеу мен зерделеуге қатысты әдеби-ғылыми бағыттардағы еңбектер 

